
డాపలికేలు సాచి ప్రకటంబుగ శార్ఙ్గము నెక్కిడందగున్

మోపిడ నిట్టి మూఁడువిధముల్ విహితంబులు ధారుణీస్థలిన్.

	గీ.	
ఆఱవతెఱంగు ధనురాగమార్థవిదులు

మెచ్చ రడుగున శార్ఙ్గము మెట్టుకతన

బెట్టిదంబైన వి ల్లెక్కుఁబెట్టఁదగిన

తెఱగు గావున వివరింతుఁ దెల్లముగను.



	 71





	క.	
మోపుల వలతొడ కొమ నిడి

చాపము లస్తకము వామచరణాధస్స్థం

బె పెలుచగ వలపలికిన్

డాపలిచేఁ ద్రోచి యెక్కిడందగు వలచేన్.

	వ.	
ఇట్టి యాఱుతెఱంగులు శాస్త్రవిహితంబులై ప్రసిద్ధిగాంచు, మఱియు

నింతకుం దమతమప్రజ్ఞావిశేషంబులం గొందఱు కొన్నితెఱంగుల

నెక్కిడఁజూచినం జూచెదరుఁగాక సకలధనుర్ధరాసాధారణంబులు

గాకుండ నింక నిందొక్కవిశేషంబు గల దాకర్ణింపుము.

	క.	
నిస్తుల మగువింటన్ గుణ

లస్తకములకును నవాంగుళము లెడగలుగన్

బ్రస్తుతి నెక్కిడఁగా దగు

శస్తముగా దీకొలంది సమకొననున్నన్.

	గీ.	
ఈతెఱంగున శార్ఙ్గంబు లెక్కుపెట్టి

తత్ప్రకారముల్ భావింపఁదగు నరుండు

భావ మది రెండువిధములఁ బరిఢవిల్లు

కనుబొమలతీరు బాలచంద్రునివిధంబు.

	ఉ.	
బాలసుధాకరుండుఁ బలె భాసిలు శార్ఙ్గము లక్ష్యవేదికా

ఖేలనవేళ నారస మొగిన్ నిగుడింపగ నర్హమై తగున్

